
				Halaman ini belum diuji baca
Mangko tidak dijalokan
Tindiah batindiah kaki dulang;
Mangko tidak dikatokan
Kakak pamiliah kato urang.
Ilalang di koto Panjang
Dipunta dikabek arek;
Dirantang rundiangan ka panjang
Elok dikumpua naknyo singkek.
Iyo di siko surek nahu
Kalam tasisik ateh kasau;
Iyo di siko buruang mau
Hati birahi nak mancakau.”
Bakato amai si Galang,
“Karambia dibalah-balah
Talatak di ateh pintu;
Baa lah tatalah-talah
Dahulu tidak baitu.”
Manjawab amai si Umbuik,
“Bukan denai Kinari sajo
Ka rimbo maambiak rotan
Tabaok di rotan mudo;
Bukan denai ka mari sajo
Ka mari mambaok pasan
Iyolah pasan si Umbuik Mudo.
Dangakan bana sabuah lai.
Babuni badia di Jampun
Rang parang ka Limo Koto;
Kato tidak ka diumun
Si Umbuik datang ka sumando
Bakeh si Puti Galang Banyak.”

